
Tutu xtnaiiu'u ni tee Juan,
tee ni chitniuu fna Jesukristu
nuu fayiu ka skua'a

1Ka tee san tno'o ya'a nuu in in maa ni ja ja'a
in Tno'o ja oo ndee nuu ni jinkoo jaa fiuyiu, te
ni ka onini san Tno'o yun, vi ni ka jini san jin
nduchi nuu san vi ni ka ndia'a san, nagua kaa
nagua oo, vi ni ka ke'e san jin nda'a san, te maa
Tno'o yun kuu ja teku nikuii nikani. 2 Chi Tno'o
ja teku yun kuu ia ja ni kii, te ni ka jini san ya,
guaa ka ndakani san tno'o ya, te ka kaxtno'o san
nuu in in ni Tno'o ja vi kotekuo nikuii nikani ja
ni oo ya nuu maa Tata Dios, te ni kii ya. 3 Te ka
ndakani san ja ni ka jini nuu san ya vi ni ka onini
san tno'o ni ka'an ya, nagua ja suni inuu vi kaka
ni jin san, su ndija ja inuu ka jika ndi'o nuu ka
00 jin Tata Dios vi Se'e ya Jesukristu. 4 Te tno'o
ya'a ka tee san, nagua ja vi kosii ini ndeva'a ni.

Ni ka nduvio nuu yika kuechio jin nifii maa
Jesukristu

5 Te ya'a kuu tno'o ja ni kaxtno'o Jesukristu ja
ni ka onini san, te ka ndakani san nuu in in ni,
ja Dios kuu ia ye'e ni'nu, te tu sa'un na janee
oo nuu ya. 6 Te nuu ja ka ka'on ja ka jika inuo
jin ya, te ka jikao nuu nee, te chia inu tno'o ja
siun ka ka'on, chi tu ka sa'a ndao. 7 Su nuu ja
ka jikao nuu ye'e ni'nu, te ka jikao jin maa ya ja
00 ya nuu ye'e ni'nu, te yun guaa ka jika inuu in

in mao, te nifii maa Se'e ya Jesukristu ndasavii
ndi'i yika kuechio.

8 Te nuu ja ka ka'on ja tu na inu yika kuechio,
te chia ka xnda'uo mao, te tu na tno'o ndaa oo
ini anuo. 9 Te nuu ja vi ndana'mao yika kuechio
nuu Dios, te maa ya kuu ia ndaa ja skunkuu ya
tno'o ka'an ya, te kuaka'nu ini ya yika kuechio,
te ndasavii fia ya jin ndi'i jakue'e ka sa'o. 10 Te
nuu ja ka ka'on ja tu na yika kuechi ka sa'o, te
jin tno'o ya'a ka ka'on ja chia xnda'u fia ya, te tu
ka janta'u ndao tno'o ya.

2

Kristu kuu ia ka'an ni'nu ja ja'o

1 Tee san tno'o ya'a nuu in in ni ja ka kuu ni
na kuinio se'e maa san ja ka kandija ni, nagua
ja ma vi sa'a ni yika kuechi. Su nuu ja ndee in
ni ka sa'a yika kuechi, te ka neva'o Jesukristu,
ia ndaa, ja ka'an ni'nu ya ja ja‘'o nuu Tata Dios.
2 Te maa Jesukristu kuu ia ni soko maa ya ja ja'a
yika kuechio, te masu nani ja ja'a yoon, chi suni
ja ja'a yika kuechi ndi'i fayiu fiuyiu.

3 Te nuu ja ka jantno'o nagua tatnuni maa ia
Dios, te yun ka kukanu inio ja ka jinio ya. 4 Su
nuu ja na ndee in fiayiu ka'an: “Sein, chi jini san
ya”, te tujantno'i nagua tatnuni ya, te fiayiu ya'a,
chi chia tno'i, te tu oi jin tno'o ndaa. 5> Su nuu ja
ndee fiayiu skunkuu tno'o ka'an ya, te fiayiu ya'a
guaa jandaa kuiti ja ka'an toi ia Dios. Te jin yun
ka jinio ja ka oo jin ya. 6 Te nuu ja ndee fayiu
ka'an ja siun ni oi jin Dios, te kuini ja kakai nagua
ni jika maa Jesukristu.

Tno'o jaa ja tatnuni ia Dios

7 Masu in tno'o jaa ja tatnuni ia Dios tee san
nuu ni, vi fani vi kua'a, chi tno'o ja ni tatnuni
ya ndee jana'a kuu, ja ka neva'a maa ni ndee ja
Xtnafiu'u, te suu tno'o ni tatnuni ya ndee jana'a
kuu tno'o ja ni ka onini ni nuu ni ka keja‘a ni
ka kandija ni. 8 Te visi ni saa, te tee san tno'o
ya'a ja kuu na kuinio in tno'o tatnuni jaa, chi in
tno'o ndaa ja ni skunkuu maa Jesukristu nagua
ka skunkuu maa ni kuu, chi kua'an ya'a janee, te
vaji ye'e ni'nu fiu'u ndaa.

9 Te nuu ja na in flayiu ka'an ja oi nuu ye'e
ni'nu, te ka'an u'ui in fiani, nuu saa, te jika ii
ni nuu nee. 10 Te nuu ja na in flayiu ka'an toi
fani, te siun ni oi nuu ye'e ni'nu ya, te tu na in
skanakau fia jin nuu yika kuechi. 11 Su nuu ja
na in fiayiu ka'an u'ui nuu fiani, te oi nuu nee vi
jikai nuu nee, te tu jini na ichi ki'in, chi ni ndesi
nduchi nui jin janee yun.

12 Tee san tno'o ya'a nuu in in maa ni, ja ka kuu
ni na kuinio se'e san,

chi jin tniuu ni skunkuu Jesukristu, te ni jaka'nu
ini ia Dios yika kuechi in in maa ni.

13 Tee san tno'o ya'a nuu in in maa ni ja ka kuu
ni na kuinio yua,

chi ni ka jini ni Jesus, ia ja 0o ndee jaxtnafiu'u
nuu ni junkoo fuyiu.

Te suni tee rin nuu in in ron ja ka kuu ron na
kuinio suchi kuechi,

chi ni ka kundee ron nuu Tachi, te tu ni ka sa'a
ron jakue'e.

Te suni tee rin nuu in in ron ja ka kuu ron na
kuinio se'e rin,

chi ni ka jini ron Tata Dios.

14 Tee san ya'a nuu in in maa ni ja ka kuu ni na
kuinio yua,

chi ni ka jini ni Jesus, ia 0o ndee jaxtnafiu'u nuu
ni junkoo fiuyiu.

Te suni tee rin nuu in in ron ja ka kuu ron na
kuinio suchi kuechi,

chi ka oo ndakui ron, te siun ni ka oo ron jin
tno'o va'a ia Dios,

chi ni ka kundee ron nuu Tachi, te tu ni ka sa'a
ron jakue'e.

15 Ma vi kokutoo ni fiuyiu kue'e ya'a, ni ja 0o
nui. Te nuu ja ndee fayiu kutoo fuyiu, te tu
kutoi maa Tata Dios. 16 Chi ndi'ija oo fiuyiu masu
nuu Tata Dios vaji, chi nuu fiuyiu vaji ja jio'o yiki
kufiuo vi ja junkuaan inio ja kondia'o jin nduchi
nuo, vi ja kuu teyio nuu fiuyiu. 17 Te fiuyiu ya'a,
chijaya'a ni kuu jin ndi'i ja ka jio'o fiayiu fiuyiu,
su na in sa'a nagua kuini maa ia Dios, te kotekui
nikuii nikani.

Vi ndakoo fiayiu vi xnda'u fia ja Jesukristu ka
kuu mai
18 Te maa ni ja ka kuu ni na kuinio se'e san,
ka'an san nuu in in ni ja ja makuyatni kiuu
sandi'i. Te ja ka jini so'o maa ni ja vaji tee ndakoo
siki Jesukristu, te vitna ja ni kuu kuakua'a fiayiu
ka ndakoo siki ya, te yun guaa ka jinio ja ni
kuyatni kiuu sandi'i. 19 Te ne'u mao ni kekuei,
su masu fayiu ka kandija inuu jion ka kui, chi
nuu sua'a te fiayiu ka kandija inuu jion ka kui,
chi vi koo ni jion. Su ni kekuei kua'ankuei nagua
ja vi xtuu kaji mai ja masu ndi'i ka kandija jion.

20 Su in in maa ni, chi ni skuun ia Dios Espiritu
ya ja ka oo jin nij, te ndi'i ya'a ka jini ni.

21 Tee san tno'o ya'a nuu in in ni, chi ka jini
ni tno'o ndaa, te masu ja tu ka jini ni, chi ka jini
gua'a maa ni ja ni in tno'o tno'o, tu nagua vaji
nuu tno'o ndaa. 22 ;Te na in kuu ja ka'an tno'o
tno'o yun? Suu kuu fiayiu ka'an ja masu Jesus
kuu ndija Kristu, ia ni tetniuu Dios. Su fayiu
ya'a kuu ja ndakoo siki Kristu ja tu ndaa yu'i ja
jini Tata Dios jin Se'e ya. 23 Chi ndi'i fiayiu tu
ndaa yu'u ja kandijai Se'e Dios, te masu oi jin
Tata Dios. Te fiayiu ndaa yu'u ja kandijai Se'e
Dios, te suni oi jin Tata Dios. 24 Te yun guaa vi
tava'a gua'a ni tno'o va'a ia Dios ja ni ka onini
ni ndee jaxtnafiu'u. Te nuu ja ka tava'a gua'a ni
tno'o ja ni ka onini ni ndee jaxtnafiu'u, nuu saa,
te suni vi koo ni jin Se'e Dios vi maa Tata Dios.
25Te tno'o ya'a kuu ja ni kee yu'u Jesukristu nuu
in ion ja vi kotekuo nikuii nikani.

26 Tee san tno'o ya'a nuu in in ni, nagua ja
vi kuni ni ndee fiayiu ka nduku ja vi xnda'u
Na. 27 Su in in maa ni, chi ni skuun ia Dios
Espiritu ya ja ka o0 jin ni, te masu nini kuu ja
na in kaxtno'o nuu ni, chi maa Espiritu kuu ia
kaxtno'o ndi'i nuu in in ni, te tno'o kaxtno'o ya
kuu tno'o ndaa, te masu tno'o xnda'u fna kuu.
Te yun guaa vi kondikin ni Jesukristu, nagua
kaxtno'o maa Espiritu ia Dios.

28 Te vitna kaxtno'o san nuu in in ni ja ka
kuu ni na kuinio se'e san, te siun ni vi kondikin
ni Jesukristu, nagua ja vi koyutnu anuo nuu na
ndenta ya, te ma vi kukanoo ja vi tayu'u nuo nuu
ya nuu na ndenta ya. 29 Chi nuu ka jini maa ni

ja Jesukristu kuu ia ndaa, te suni vi jinkui'nu ini
ni ja ndi'i fiayiu ja ka sa'a ndaa ka kuu ndija se'e
maa ia Dios.

3

Nayiu ka kuu se'e ia Dios

1Vi kondia'a ni naxa kutoo fia Tata Dios, ja
vi konanio se'e maa ya, te saa ka kuo. Te yun
guaa tu ka jini fia fiayiu fiuyiu jion, chi tu ni ka
jini ia Dios. 2 Nani kua'a ja kutoo fia san, ja se'e
maa ia Dios ka kuo, te chia'an ka ja skuni kaji
Na maa ya naxa vi koo nuu ndajiokuiin ya. Su
ka jinio ja nuu na ndenta maa Jesukristu, te vi
koo nagua oo maa ya, chi vi kunio ya, nagua
oo nagua kaa ya. 3 Te ndi'i fiayiu ja ka ndetu
ka'nu nuu ndajiokuiin Jesukristu, chi siun ni ka
ndasavii anui, nagua 0o maa ya ja ia vii kuu ya.

4 Te ndi'i fayiu ka sa'a yika kuechi, ka jiso
kavai Ley ia Dios, chi yika kuechi yun sa'a ja
jiso kavao Ley ya. > Te ja ka jini maa ni ja ni
kii Jesukristu fiuyiu ya'a ja ni kindee ya yika
kuechio, te tu sa'un na yika kuechi maa ya. ¢ Te
ndi'i flayiu ja siun ni ka oi jin ya, tu na yika
kuechi ka sa'a kai. Su ndi'i fiayiu ja ka sa'a
ni yika kuechi, ni ja tu ka jini ya, te ni tu ka
jinkui'nu ini na ia kuu ya. 7 Te maa ni ja ka
kuu ni na kuinio se'e san, vi koto ni maa ni ja ni
in flayiu ma vi xnda'u fia, chi fiayiu sa'a tniuu
ndaa, te sui kuu fiayiu ndaa, nagua oo maa ya ja
ia ndaa kuu ya. 8 Su fiayiu sa'a ni yika kuechi,
te ol nuu nda'a Tachi, chi Tachi kuu ja sa'a yika
kuechi ndee jaxtnafiu'u nuu ni junkoo fiuyiu. Te

yun guaa ni kii Se'e ia Dios ja ni xnaa ya tniuu
sa'a Tachi yun.

9Te ndi'i fiayiu ja ka kuu se'e ia Dios, tu ka sa'a
kai yika kuechi, chi ndikin tata maa Dios ka kui,
te siun ni ka oi nuu ya, te ma kuu vi kondikin kai
ichi yika kuechi, chi se'e maa Dios ka kui. 10 Te
ya'a kuu nuu ka xne'i mai ndei ka kuu se'e ia
Dios, te ndei ka kuu se'e Tachi, chi ndi'l fiayiu
tu ka sa'a tniuu ndaa, te tu ka ka'an toi fani, te
masu se'e Dios ka kui.

Na vi ka'an too tna'o

11 Chi ya'a kuu tno'o ja ni ka jini so'o maa ni
ndee jaxtnafiu'u, ja na vi ka'an too tna'o. 12 Te
ma vi sa'o nagua ni sa'a Cain, ja ni oo de nuu
nda'a Tachi, te ni ja'ni de fiani de. ¢Te na ja'a
kuu ja ni ja'ni fia de? Chi tniuu kue'e ni osa'a de,
te fiani de, chi tniuu ndaa ni osa'i.

13 Nani vi kua'a maa san ja ka skua'o, ma vi
kukui'a ini ni nuu ja ka ka'an u'u fia fiayiu fiuyiu
jin ni. 14 Su yoon, chi ka jinio ja ni ka okuo na
kuinio ndiyi, su vitna te ka tekuo, chi ka ka'an
too in in fianio. Te fiayiu tu ka'an too in fani, te
kui na kuinio ndiyi nuu ya. 15 Chi ndi'i fiayiu ja
ka'an u'u in fiani, te kui na kuinio in fiayiu ja'ni
ndiyi, te ka jini gua'a maa ni ja ni in fiayiu ja'ni
ndiyi, ma ni'i ta'ui ja kotekui nikuii nikani. 16 Te
ya'a kuu nuu ka jinio naxa ka ka'an too tna'o,
chi ni soko Jesukristu maa ya ja ja'a in ion, te
suni yoon, na vi soko mao vi guaa ndee na vi
kuo ja ja'a fiayiu ka skua'a. 17 Su nuu ja ndee
fayiu neva'a nagua oo nuu fiuyiu ya'a, te ndia'i
in fiani ja kunda'u kukee fiayiu yun, te kuxii

nagua neva'i, jnuu saa te naxa koo ja ka'an too
ia Dios ini anui? 18 Te maa ni ja ka kuu ni na
kuinio se'e maa san, ma vi ka'on ja ka ka'an too
tna'o jin tno'o uun sua'a ni, chi vi na vi sa'a ndaa
ndijao.

19 Te ya'a kuu nuu ka jinio ja ka kuo in fiayiu
ndaa, te ka kukanu inio jin anuo ja ka oo gua'o
nuu ia Dios. 20 Su nuu ja anuo xtavi kuechi fia
na in jakue'e ka sa'o, te ka'nu ka kuu ia Dios saa
anuo, te maa ya, chi jini ya ndi'i nagua ka sa'o.
21 Nani kua'a ja ka'an too fia san, nuu ja anuo, tu
nagua xtavi kuechi fia, nuu saa te ka kukanu inio
ja vi kuyatnio nuu ia Dios. 22 Te nani guaa kuu ja
ka jikaon nuu ya, te vi ni'o, chi ka jantno'o nagua
tatnuni ya, te ka sa'o nagua junkuaan ini ya. 23 Te
tno'o ya'a kuu ja tatnuni ya, ja na vi kandijao sivi
Se'e maa ya Jesukristu, te na vi ka'an too tna'o,
nagua ni tatnuni ya ja vi sa'o. 24 Te fiayiu ka
jantno'o nagua tatnuni maa ia Dios, chi siun ni
ka oi jin ya, te suni siun ni 0o ya jin. Te ya'a kuu
nuu ka jinio ja ka oo jin ya, chi ni taa ya Espiritu
ya ja oo ini anuo.

4

Oo Espiritu ia Dios vi oo espiritu xnda'u fla

1 Nani kua'a, ja ka'an too fia san, ma vi kandija
ni ndi'i fiayiu ka ka'an ja jin Espiritu ia Dios ka
kaxtno'i, chi vi koto tnuni ni jin kondio'ni a ndija
ja Espiritu ia Dios oo jin. Chi kuakua'a fayiu
tno'o ka oo fuyiu ya'a ja ka kachi ja tno'o ia
Dios ka ka'in. 2 Te sua'a saa kuu vi kuni ni na
in kaxtno'o jin Espiritu ia Dios, chi ndi'i fiayiu

ndakuni ja Jesukristu kuu ia ni tetniuu Dios, te
ni okuu ndija ya teyii jin yiki kufiu, te fiayiu yun
guaa oi jin Espiritu ia Dios. 3 Te ndi'i fiayiu tu
ka ndakuni ja Jesukristu ni okuu ndija ya teyii,
te tu na Espiritu ia Dios oo jin, te fiayiu ya'a ka
kuu ja ka oo jin espiritu kue'e ja ka ndakoo siki
Jesukristu. Te ja ka jini so'o maa ni ja vajikuei,
te vitna, chi ja ka oi nuu fiuyiu ya'a.

4Te maa ni ja ka kuu ni na kuinio se'e san, ja
ka oo ni jin maa ia Dios, te ja ni ka kundee ni,
ni ka ja'nu ni fiayiu inu tno'o yun, chi ka'nu ka
kuu ia ka 00 jin ni, saa ja ka oo jin fiayiu fiuyiu
ya'a. 5 Chi fiayiu fiuyiu ka kui, yun guaa ka ka'in
tno'o ja 0o fuyiu, te fiayiu fiuyiu ya'a, chi ka nini
tno'o ka ka'in yun. ¢ Su mao, chi ka oo jin ia
Dios, te fiayiu ka jini ia Dios, chi ka nini tno'o ka
ka'on. Te fiayiu tu ka oo jin ia Dios, chi tu ka nini
tno'o ka ka'on. Te ya'a kuu nuu Kka jini kajio ndee
nayiu ka oo jin Espiritu ndaa, te ndee fiayiu ka
00 jin espiritu ja xnda'u fia.

Kutoo fia ia Dios jion

7 Nani kua'a ja ka'an too fia san, na vi ka'an
too tna'a in in mao, chi nuu Dios vaji ja ka'an
too tna'o. Chi ndi'i fiayiu ja ka'an too tna'i, te
se'e Dios ka kui vi ka jini ia Dios. 8 Te fiayiu ja tu
ka'an too tna'i, te tu jini Dios, chi ia kutoo fia kuu
ya. 9 Chi ya'a kuu nuu ni xne'e ia Dios ja kutoo
Na ya jion, chi ni tetniuu ya invaa Se'e ya ja ni
kii nuu fiuyiu ya'a, nagua ja jin ma'fiu sagua Se'e
ya, te vi kotekuo nikuii nikani. 10 Te ya'a kuu nuu
xne'e naxa kutoo fia ia Dios, te masu yoon ni ka
kutoo Dios, chi maa ya ni kutoo fia, te yun guaa

ni tetniuu ya Se'e ya, ja ni ji'i ya nuu ni tniuya'u
ya yika kuechio.

11 Nani kua'a ja ka'an too fia san, Dios chi saa
ni sa'a ya ja kutoo fia ya jion, te suni yoon na vi
ka'an too tna'a in in mao. 12 Ni in fiayiu tu sa'un
na ama ka jini nui Dios, su nuu ja ka ka'an too
tna'a in in mao, te siun ni oo Dios jion, te ja kutoo
fia ya skunkuu ndaa nuu in ion nuu ka ka'an too
tna'o. 13 Chi ni taa Dios Espiritu ya ja ka oo jion,
te yun guaa ka jinio ja ka oo jin Dios, vi suni oo
ya ini anuo. 14 Te maa san, chi ni ka jini san jin
nuu san, te ka ndakani san ja ni tetniuu tata Dios
Se'e ya ja skaku ni'nu ya flayiu fiuyiu. 15 Te ndi'i
Nayiu ndakuni ja Jesus kuu Se'e ia Dios, te siun
ni oo Dios jin, te suni siun ni oi jin Dios. 16 Te
maa san, chi ka jini san vi ka kandija san ja ia
Dios, chi siun ni kutoo fia ya jin in ion, chi ia
kutoo fia kuu ya, te na fayiu siun ni ka'an too
tna'i, te siun ni oi jin Dios, te suni siun ni oo Dios
jin. 17 Saa te skunkuu ndaa ya nuu in ion ja ka
ka'an too tna'o, nagua ja vi kukanu inio, te ma
vi koyu'o kiuu sandaa ya kuechi, chi nagua ni oo
maa Jesukristu nuu fiuyiu, te suni saa ni ka oo
yoon nuu fiuyiu. 18 Chi nuu ka ka'an too tna'o,
te tu na tno'o yu'u oo, chi kujioo ja ka yu'o nuu
ka ka'an too tna'a gua'o. Te yun guaa nuu ja
ndee in fiayiu yu'u, te kuini ka ja ka'an too tna'a
ndandai, chi ja yu'i yun kaxtno'o ja yu'i ja vatuni
tetniuu ia Dios tnundo'o siki.

19 Te yoon, chi ka kutoo ia Dios, chi maa ya
xtnafiu'u ka, ni kutoo fia. 20 Su nuu ja ndee in
Nayiu ka'an: “Sein, chi kutoo san ia Dios”, te
ka'an u'ui in fiani, te chia tno'i. Chi na in tu

ka'an too in fani ja jini fiai jin nui, ¢te naxa
kuu kokutoi ia Dios, te tu na ama Kka jini ya jin
nui? 21 Te mao, chi ka neva'o tno'o ni tatnuni
maa Jesukristu nuu ka'an sua'a, ja fiayiu kutoo
ia Dios, te suni na ka'an toi in in fiani.

S

Nayiu ka kandija ka kundee nuu fiuyiu

1 Te ndi'i fiayiu ja ka kandija ja Jesus kuu
Kristu, ia ni tetniuu Dios, te se'e maa Dios ka
kui. Te ndi'i fiayiu ka kutoo ia kuu Tata, te suni
ka ka'an toi fiayiu ka kuu se'e maa ya. 2 Te nuu
ka kutoo ia Dios, te ka sa'o nagua tatnuni ya, te
yun kuu nuu ka jinio ja suni ka ka'an too fiayiu
ka kuu se'e maa ia Dios. 3 Chi ja ka kutoo ia
Dios kuu ja ka jantno'o nagua tatnuni ya, te tno'o
tatnuni ya, chi masu ja vijin ndeva'a kuu ja vi
skunkuo. 4 Chi ndi'i fiayiu ka kuu se'e maa ia
Dios ka kundei nuu fiuyiu. Chi ja ka kandijao
sa'a ja ka kundeo ka kuu nija'nuo nuu jakue'e
00 nuu fiuyiu. > Te fiayiu ja ka kandija ja Jesus
kuu Se'e Dios, maa ni fiayiu yun guaa ka kundei
ka kuu nija'nui nuu jakue'e 0o nuu fiuyiu.

Tno'o ja ka ndakani ndaa ja ja'a Se'e ia Dios
6 Te Jesukristu kuu ia ni kii fiuyiu jin ndute vi
nifii, te masu maintno'o ni kii ya ja ni jandute ya
jin ndute, chi suni ni jati nifii ya nuu ni ji'i ya.
Te Espiritu kuu ia ndakani ndaa ja ja'a ya, chi
maa Espiritu Dios kuu ia ka'an ndaa ndija. 7 Chi
uni testiu ka oo andivi ja ka ndakani tno'o ndaa:

[maa Tata Dios, vi Tno'o ya, vi Espiritu ya, te ndi
uni ya'a kuu invaa ni Dios]. *

8 Te suni uni testiu ka oo fiuyiu ja ka ndakani
tno'o ndaa: maa Espiritu vi ndute vi nifii ya, te
ndi uni ya'a inuu ni ka ndakani. 2 Te nuu ja ka
janta‘'uo tno'o ja ka ndakani ndaa fiayiu, te ka'nu
ka kuu ja vi kuanta'uo tno'o ndakani maa ia Dios,
chi ya'a kuu tno'o ndaa ja ndakani ya ja ja'a Se'e
ya. 10 Te fiayiu kandija Se'e ia Dios, chi janta'ui
tno'o ni ndakani ya, su fiayiu ja tu kandija ia
Dios ka'in ja ia xnda'u fia kuu ya, chi tu kandijai
tno'o ni ndakani ya ja ja'a Se'e ya. 11 Te ya'a kuu
tno'o ndaa ja ndakani maa ia Dios: ja taa ya ja vi
kotekuo nikuii nikani, te jin ma'fiu sagua Se'e ya
vi ni'o ja vi kotekuo. 12 Chi fiayiu oo jin Se'e ia
Dios, te kotekui nikuii nikani, su fiayiu ja tu oo
jin Se'e ya, te ma kotekui.

Xteku Juan fiayiu ka kandija

13 Tno'o ya'a ni tee san nuu in in ni ja ka
kandija ni sivi Se'e ia Dios, nagua ja vi kuni ni
ja vi koteku ni nikuii nikani.

14 Te ya'a kuu nuu ka kukanu inio ia Dios, ja
nuu ja ka jikaon nuu ya nagua kuini maa ya, te
nini ya tno'o ka ka'on. 15 Te nuu ja saa, te ka
jinio ja nini ya nani guaa kuu ja ka jikaon nuu
ka ndakuatuo, te ka kukanu inio ja vi ni'o nagua
ka jikaon nuu ya.

16 Te nuu ja ndee in fiayiu ndia'a in fiani ja ka
sa'l yika kuechi ja masu in kuechi ja jaka fia ja
kui, te na ndakuatui ja ja'a fiani yun nuu ia Dios,

* 5:7 5:7 Tno'o ya'a, chi tu nagua vaji nuu ndi'i tutu jana'a.

te ndakufia'a ya ja kotekui. Ya'a kuu fayiu ka
sa'a yika kuechi ja masu ja vi kui kuu. Oo yika
kuechi ja jaka fia ja vi kui, te ma ka'an san ja vi
ndakuatui ja ja'a fiayiu yun. 17 Chi ndi'i jakue'e
kuu yika kuechi, su oo yika kuechi ja masu jaka
fa ja kuu fayiu.

18 Chi ka jinio ja fiayiu ka kuu se'e ia Dios, tu
ka sa'a kai yika kuechi, chi jito fia Jesus, ia kuu
Se'e maa Dios, te tu ska'an fia Tachi. 19 Te ka
jinio ja ka oo jin maa Dios, te sava ka fiayiu nii
fiuyiu ka yi'i nuu nda'a Tachi. 20 Su ka jinio ja ni
kii Se'e maa Dios, te ni taa ya ja ni ka jinkui'nu
inio, nagua ja vi kunio ia Dios ndaa. Te ka 0o jin
ia ndaa, ja kuu maa Se'e ya Jesukristu. Te ia ya'a
kuu Dios ndandaa ja taa ya ja vi kotekuo nikuii
nikani. 21 Te maa ni ja ka kuu ni na kuinio se'e
san, vi koto ni maa ni, te ma vi chifiu'u ni chu'chi
Nuyiu ya'a.

Saa na kokuu.



Xiv

Tutu ii - Ka'an ia Dios nuu ndi'i iiayiu
Mixtec, Northern Tlaxiaco: Tutu ii - Ka'an ia Dios
nuu ndi'i fiayiu New Testament+
La Santa Biblia en el mixteco del norte de Tlaxiaco

copyright © 2016 Wycliffe Bible Translators, Inc.

Language: Mixtec, Northern Tlaxiaco
Contributor: Wycliffe Bible Translators, Inc.
All rights reserved.

2020-11-30

PDF generated using Haiola and XeLaTeX on 22 Feb 2024 from source
files dated 29 Jan 2022
1d46d274-fabd-5c6b-bfec-c3e776510466


http://www.wycliffe.org
http://www.ethnologue.org/language/xtn

	1 Juan

